
ΕΝ ΤΩ ΜΙΚΡΩ ΕΣΠΕΡΙΝΩ

Ιστώμεν στίχους δ’, και ψάλλομεν στιχηρά προσόμοια της Εικόνος.

Ήχος α’.

Την ουρανών Πλατυτέραν υμνολογήσωμεν, σκηνήν την παναγίαν, δωδεκάτειχον πόλιν, στάμνον την χρυσέαν μάννα το ζων, την αρρήτως χωρήσασαν, και τους γενάρχας κατάρας και της φθοράς, θείω τόκω εκλυτρώσασαν.

Δήμος Ελλάδος εν ύμνοις γλώτταν ετράνωσε, χαριστηρίους όπως αμοιβάς αποδώση, σοι τη γεγονυΐα, άκος αυτής, ακεσώδυνον Δέσποινα, τας ουν φωνάς μη παρίδης τούτων Αγνή, ευμενώς δε ταύτας πρόσδεξαι.
Την θαυματόβρυτον πάντες νυν προσκυνήσωμεν, Εικόνα της Πανάγνου, προσελθούσαν εκ Προύσης, εις τόδε το σεμνείον υπερφυώς, δίκην κρήνης και άπασαν, Ελλάδος γην των θαυμάτων τοις οχετοίς, αενάως καταρδεύουσαν. 

Εν τω σπηλαίω Παρθένε πύρινος έδειξε, στύλος την σην Εικόνα, τοις ποιμέσι την θείαν˙ εξ ής θαυμάτων θείων μαρμαρυγαί, εξερχόμεναι άπαντα, των χριστονύμων ορίζοντα τηλαυγώς, και φαιδρώς περιαυγάζουσι.

Δόξα, Ήχος πλ. α’.
Δεύτε πιστοί ευωχηθώμεν ενθέως, εν τη Πανσέμνω εορτή της Παρθένου, και πνευματικώς ευφρανθώμεν γηθόμενοι˙ σήμερον γαρ ημάς η Παντάνασσα και Άμωμος Νύμφη του Πατρός, προς εστιάσιν πνευματικήν συγκαλείται, τράπεζαν ημίν παραθεμένη, τα υπερφυή θαυμάσια, της θαυματοβρύτου αυτής Εικόνος, εξ ής αενάως προχέουσα, τοις μετά πίστεως αυτή προσϊούσιν, ως νάματα τα ιάματα, κατ’ άμφω την ίασιν επιδαψιλεύεται˙ ήν εν ωδαίς και δέει πολλώ προσκυνούντες βοήσωμεν˙ χαίρε Κεχαριτωμένη, ο Κύριος μετά σου, ο έχων το μέγα έλεος.

Και νυν, της εορτής˙ Άσατε λαοί.

Ήχος β’. Οίκος του Ευφραθά.

Άπασα η Ελλάς, αυτή τε Αιτωλία, αθροίσθητε συμφώνως, Εικόνα προσκυνήσαι, Αγνής την θαυματόβρυτον.

Στίχ. Μνησθήσομαι του ονόματός σου.

Έκχεε δαψιλώς, εξ ύψους ώ Παρθένε, επιρροάς τας θείας, τοις πόθω προσκυνούσιν, Εικόνα σου την άχραντον. 
Στίχ. Το πρόσωπόν σου λιτανεύουσιν.

Μνήσθητι εκτενώς, των σε παρακαλούντων, Παρθένε Θεοτόκε, και πόθω προστρεχόντων, Εικόνι τη πανσέπτω σου.

Δόξα, Και νυν, όμοιον.

Παντάναξ Ιησού, ειρήνευσον τον κόσμον, πρεσβείαις της μητρός σου, Παρθένου παντανάσσης, και πάντων των αγίων σου.

Είτα˙ Νυν απολύεις, το Τρισάγιον, Παναγία Τριάς, Πάτερ ημών, ότι σου εστίν, το απολυτίκιον˙
Ήχος α’. Της Συνόδου της πρώτης.

Της Ελλάδος απάσης συ προΐστασαι πρόμαχος και τερατουργός εξαισίων τη εκ Προύσης Εικόνι σου, πανάχραντε Παρθένε Μαριάμ, και γαρ φωτίζεις εν τάχει τους τυφλούς, δεινούς τε απελαύνεις δαίμονας, και παραλύτους δε συσφίγγεις αγαθή˙ κρημνών τε σώζεις, και πάσης βλάβης τους σοι προστρέχοντας˙ δόξα τω σω ασπόρω τοκετώ, δόξα τω σε θαυμαστώσαντι, δόξα τω ενεργούντι δια σου τοιαύτα τέρατα.

ΑΠΟΛΥΣΙΣ
ΕΝ ΤΩ ΜΕΓΑΛΩ ΕΣΠΕΡΙΝΩ
Εν τη αγρυπνία στιχολογούμεν το α’ αντίφωνον το˙ Μακάριος ανήρ. Εις το, Κύριε εκέκραξα, ιστώμεν στίχους η’ και ψάλλομεν Τροπάρια της εορτής δ’, ήχος α’, και της Εικόνος δ’, ήχος ο αυτός.

Ήχος α’. Ώ του παραδόξου θαύματος.

Ώ του παραδόξου θαύματος,  η Εικών θαυμαστώς, της Παρθένου ίκετο, ενταύθα και ευσεβών, ευφραίνει σύστημα˙ αγάλλου πνευματικώς, απολαβούσα Ελλάς την υπέρμαχον, φρουρούσάν σε ασφαλώς, και χορηγούσαν εκάστω τα πρόσφορα, και χαριστηρίοις ύμνοις, τη Παρθένω βόησον, προσκυνούμεν ω Κόρη, την μεγίστην ευσπλαγχνίαν σου. 

Βαβαί των σων θαυμασίων Αγνή˙ αενάως χύδην, και γαρ προχεόμενα, Εικόνος σου της σεπτής, πάντας αρδεύουσιν, ευφραίνονται δε λαμπρώς, τα της Ελλάδος απάσης συστήματα, κροτούσι πνευματικώς, χείρας ωδαίς πανυχίοις γεραίροντες, σε την σωτηρίαν κόσμου και θερμήν αντίληψιν, δι’ ής πάσι δωρείται, των πταισμάτων, η συγχώρησις. 
Της σης δοξάζομεν Πάναγνε, άγαν χαρμοσύνως μορφής την εμφάνειαν, προς κλίμα το καθ’  ημάς, το της Ελλάδος φρικτώς˙ αγάλλονται ιερείς, εν σοι ορώντες ως άστρα τα θαύματα˙ προσπίπτουσιν ασθενείς, της θεραπείας οξέως τυγχάνοντες˙ Κεχαριτωμένη χαίρε, συ γαρ ει το καύχημα, το εξαίρετον πάντων ευσεβών και άκρον δώρημα.
Ώ του παραδόξου θαύματος, ως ο πάλαι τυφλός, του φωτός ηυπόρησεν, αφθίτου εκ του φωτός, πηλώ του πτύσματος, ωσαύτως και η γυνή, η προσδραμούσα προς σε την Πανάχραντον, απέλαβεν αγλαώς φως το γλυκύτατον, ήτις και χαίρουσα τη καινοπρεπεί οράσει, καταγγέλλει Δέσποινα, σε κατ’ άμφω λαμπτήρα και δεινών παντοίων λύτρωσιν.
Δόξα, Ήχος πλ. δ’.

Σήμερον φωταυγής ημέρα, και πανσεβάσμιος, ήκε γαρ προς ημάς φως ουράνιον νοερόν, το θείον Εκτύπωμα, της μεγάλης ημών Κυρίας Θεοτόκου, δι’ αυτού γαρ μυρία αγαθά προχέονται άπασιν τοις χρείαν έχουσιν. Ουρανός μυστικός υπάρχει η Παρθένος, και εν αυτή διαύγεια αστέρων παμπληθύς˙ αμέλειται οι προσερχόμενοι τούτω, τυφλοί αναβλέπουσι, χωλοί περιπατούσι, κωφοί ακούουσι, και πτωχοί ευαγγελίζονται˙ μετά πίστεως μόνον, και ευλαβείας ει προσπελάσωσι˙ διο και ευχαρίστως, άπαντες αυτή βοήσωμεν˙ Χαίρε μόνη εν γυναιξί ευλογημένη, σκέπουσα τους εν τω αγίω σου τεμένει αθροιζομένους, και την της θείας Εικόνος, προς ημάς εξαίσιον εμφάνειαν, εορτάζοντας καθαγίασον.
Και νυν, της εορτής˙ οίον βούλει
Είσοδος, το Φως ιλαρόν. Προκείμενον της ημέρας, και τα αναγνώσματα.

Γενέσεως το ανάγνωσμα. (Γεν. ΚΗ’, 10).

             Εξήλθεν Ιακώβ από του φρέατος του όρκου, και επορεύθη εις Χαρράν, και απήντησε τόπον, και εκοιμήθη εκεί. Έδυ γαρ ο ήλιος, και έλαβεν από των λίθων του τόπου, και έθηκε προς κεφαλήν αυτού και εκοιμήθη εν τω τόπω εκείνω και ενυπνιάσθη˙ και ιδού κλίμαξ εστηριγμένη εν τη γη, ης η κεφαλή αφικνείτο εις τον ουρανόν, και οι Άγγελοι του Θεού ανέβαινον και κατέβαινον επ’ αυτής˙ ο δε Κύριος επεστήρικτο επ’ αυτής, και είπεν˙ Εγώ ο Θεός Αβραάμ του πατρός σου, και ο Θεός Ισαάκ, μη φοβού˙ η γη εφ’ ής συ καθεύδεις επ’ αυτής, σοι δώσω αυτήν, και τω σπέρματί σου˙ και έσται το σπέρμα σου ως η άμμος της γης και πλατυνθήσεται επί θάλασσαν και λίβα, και βορράν, και επί ανατολάς και ενευλογηθήσονται εν σοι πάσαι αι φυλαί της γης, και εν τω σπέρματί σου˙ και ιδού εγώ μετά σου διαφυλάσσων σε τη οδώ πάση, ου εάν πορευθής˙ και αποστρέψω σε εις την γην ταύτην, ότι ου μη σε εγκαταλείπω, έως του ποιήσαί με πάντα, όσα ελάλησά σοι. Και εξηγέρθη Ιακώβ από του ύπνου αυτού, και είπεν˙ ότι έστι Κύριος εν τω τόπω τούτω, εγώ δε ουκ ήδειν˙ και εφοβήθη, και είπεν˙ ως φοβερός ο τόπος ούτος˙ ουκ έστι  τούτο, άλλ’ ή οίκος Θεού, και αύτη η πύλη του ουρανού.
Της Εξόδου το ανάγνωσμα (Εξ. Μ’).
Ελάλησε Κύριος προς Μωϋσήν λέγων˙ εν ημέρα μια του μηνός του πρώτου, στήσεις την σκηνήν του μαρτυρίου˙ και θήσεις την κιβωτόν, και σκεπάσεις αυτήν τω καταπετάσματι˙ και εισοίσεις, την τράπεζαν και την λυχνίαν˙ και θήσεις το θυμιατήριον το χρυσούν, εις το θυμιάν εναντίον της κιβωτού του μαρτυρίου˙ και θήσεις το κάλυμμα του καταπετάσματος επί την θύραν της σκηνής του μαρτυρίου˙ και λήψη το έλαιον του χρίσματος, και χρίσεις την σκηνήν, και πάντα τα εν αυτή και αγιάσεις αυτήν και πάντα τα σκεύη αυτής, και έσται άγια και αγιάσεις το θυσιαστήριον˙ και έσται το θυσιαστήριον άγιον των αγίων. Και εποίησε Μωϋσής πάντα όσα συνέταξεν αυτώ Κύριος ο Θεός ο άγιος του Ισραήλ˙ και εκάλυψεν η νεφέλη την σκηνήν του μαρτυρίου, και δόξης Κυρίου επλήσθη η σκηνή και ου ηδυνήθη Μωϋσής εισελθείν εις την σκηνήν του μαρτυρίου˙ ότι επεσκίαζεν επ’ αυτήν η νεφέλη˙ και δόξης Κυρίου επλήσθη η σκηνή.

Προφητείας Ιεζεκιήλ ο ανάγνωσμα (Ιεζ. Κ’).

Έσται από της ημέρας της ογδόης και επέκεινα, ποιήσουσιν οι ιερείς επί το θυσιαστήριον τα ολοκαυτώματα υμών˙ και τα του σωτηρίου υμών, και προσδέξομαι υμάς, λέγει Κύριος Κύριος˙ και επέστρεψέ με κατά την οδόν της πύλης των αγίων της εξωτέρας, της βλεπούσης κατά ανατολάς, και αύτη ην κεκλεισμένη, και είπε Κύριος προς με˙ υιέ ανθρώπου, η πύλη αύτη κεκλεισμένη έσται˙ ουκ ανοιχθήσεται, και ουδείς ου μη διέλθη δι’ αυτής, και έσται κεκλεισμένη˙ διότι ο ηγούμενος ούτος κάθηται επ’ αυτήν, του φαγείν άρτον˙ κατά την οδόν του Ελάμ της πύλη εισελεύσεται, και κατά την οδόν αυτού εξελεύσεται˙ και εισήγαγέ με κατά την οδόν της πύλης των αγίων της προς βορράν, κατέναντι του οίκου˙ και είδον, και ιδού πλήρης δόξης ο οίκος Κυρίου. 
Είτα η Εκτενής.
ΕΙΣ ΤΗΝ ΛΙΤΗΝ.
Ήχος α’.

Ποία γλώσσα Πανάμωμε, εξείποι σου τα θαυμάσια; Ή την ανείκαστόν σου προς ημάς αγαθότητα; Και γαρ εκ παρασκευής ο Θεός σε τοιαύτην παρήγαγε. Ένθεν και διαφόροις τρόποις, ευεργετείν ημάς ου παύεσαι, τη προς Εκείνον αγρύπνω σου μεσιτεία, ως και την πάνσεπτόν σου Εικόνα, ήπερ ουδέ οι άγγελοι αυτοί αδεώς, ατενίζειν όλως δεδύνηνται, πέμψασα εις την θείαν ταύτην Μονήν θαυμασίως, πάντων των μετά της δεούσης ευλαβείας προσκυνούντων αυτήν, αποπληροίς τα αιτήματα˙ ασθενείς ιάσαι, αδυνάτους δυναμοίς˙ ασόφους σοφίζεις, και δαιμονούντας απαλάττεις, και παν άλλο αγαθόν παρέχεις αυτοίς, εμπιπλώσα αυτούς, ως ο Υιός  σου και Θεός, πάσης ευδοκίας˙ φύλαττε δε και τούτον τον ιερόν σου  δόμον, από πάσης επηρείας ορατής τε και αοράτου, ως τα  πάντα ισχύουσα.
Ήχος β’. 
Ιδού άχραντε Παρθένε, προσήλθον τα τέκνα σου, ως αγέλαι των αιγών, ίν’ είπωμεν τα του άσματος, ανεφάνησαν από του Γαλαάδ, θερμή τη πίστει, το σον είδος καταπροσκυνήσαι˙ χαρίτωσον τοίνυν και αυτή αυτούς, καθώς και ημείς δυσωπούμεν σε οι σοι θιασώται˙ έκχεε επ’ αυτούς τα ελέη σου˙ και εκπλήρωσον αυτών τα αιτήματα˙ ο μεν γαρ, ασθένειαν προβάλλεται˙ ο δε πενίαν θρηνεί˙ άλλος παρ’ άλλων, επαγωγήν τε και αδικίαν˙ σώζε ουν πάντας εκ πάντων τούτων, ως του παντοδυνάμου Μήτηρ, και αυτή τα πάντα δυναμένη, όπως πάντοτε, δοξάζηται παρά πάντων, το όνομά σου το πανάγιον.

Ήχος δ’. 

Προθύμω στοργή, και απλέτω πόθω αθροισθέντες αδελφοί, εν τη πανσέπτω εορτή, της Αειπαρθένου Μητρός του Θεού ημών˙ πνευματικοίς τοις άσμασιν αυτήν μεγαλύνοντες, και την πάνσεπτον αυτής Εικόνα ευλαβώς προσκυνούντες, εκτενώς δυσωπήσωμεν λέγοντες˙ μητρικήν παρρησίαν προς Θεόν, ον εσωμάτωσας, κεκτημένη Άχραντε, αδιαλείπτως πρέσβευε, ειρηνεύσαι τον κόσμον, και σώσαι τας ψυχάς ημών.
Ήχος ο αυτός.

Σήμερον η αξιέπαινος Ελλάς, της Θεοτόκου την Εικόνα πανηγυρίζουσα, και Αιτωλίαν συγκαλείται προς αίνεσιν˙ σήμερον τα χριστωνύμων πλήθη αγάλλονται, και ο χορός των Αγγέλων, ως και πριν πανηγυρίζει, μεθ’ ων και ημείς εορτάζοντες σήμερον, συν τω Γαβριήλ εκβοήσωμεν˙ Χαίρε Κεχαριτωμένη, ο Κύριος μετά σου, ο έχων το μέγα έλεος.
Ήχος πλ. α’. 

Εκ σων αχράντων αιμάτων, ο των αιώνων Βασιλεύς, την ιδίαν βάψας αλουργίδα, τέμενος ένθεον της θεότητος, σε κατειργάσατο˙ ής αχράντοις καταυγαζομένη επιβολαίς, την Οικουμένην φαιδρύνεις, ταις αυγαίς των θαυμασίων σου˙ αις και ημείς φωτιζόμενοι, ψυχών τε και σωμάτων σωτηρίαν επεγνωκότες, ευσεβοφρόνως σε προσκυνούμεν Πανάχραντε.

Δόξα , Ήχος πλ. β’.

Σήμερον χοροί πατέρων θεόνυμφε, και χοροστασίαι συναθροισθέντες απλώς των πιστών, εξ ευλαβείας προς τον άγιόν σου τούτον Ναόν, την σωτηρίαν ψυχής τε και σώματος απαρύονται˙ οι μεν, τοις προς σε των ύμνων εντόνως προσέχοντες, και τας παραδόξους ιάσεις και θεραπείας, των ασθενούντων θεόμενοι ή ακούοντες επί τη ορθοδόξω πίστει ημών επαγάλλονται˙ οι δε, και ενεργεία των αρρωστημάτων, τέως απαλλαττόμενοι, δοξολογούσί σε Δέσποινα επαξίως, και μίαν εκ συμφώνου φωνήν, εκάτεροι, αίροντες βοώσί σοι˙ Χαίρε των χριστιανών Μητροπάρθενε, η άκρα ευεργέτις και καύχησις˙ η και δια των απείρων σου θαυμάτων, την πίστιν άτρωτον φυλάττουσα, και πρεσβεύουσα υπέρ των ψυχών ημών.
Και νυν, της εορτής.

Εις τον στίχον, στιχηρά της Εικόνος. 

Ήχος πλ. α’. Χαίροις ασκητικών.

Χαίρει νυν η Ελλάς αληθώς, την σην Εικόνα την εκ Προύσης την πάνσεπτον, κατέχουσα Θεοτόκε, καταφυγήν κραταιάν, και δεινών απάντων ταύτην λύτρωσιν, ευρούσα και πρύτανιν των κατ’ άμφω αιτήσεων, ταχείαν Κόρη ως πηγήν αναβλύζουσαν, τα ιάματα, αενάως και άφθονα˙ Όθεν επαθροιζόμενοι, τω θείω τεμένει σου, ταύτην εν πίστει και πόθω, και ευλαβώς ασπαζόμεθα, τυχείν σαις πρεσβείαις, ουρανών της βασιλείας καθικετεύοντες. 
Στίχος˙ Μνησθήσομαι του ονόματός σου.
Δόξη επαιρομένη πολλή, προς επουράνια σκηνώματα Δέσποινα, παρέστης τω γεννηθέντι, λόγω αφράστως εκ σου, ω συμβασιλεύεις άνω χαίρουσα, ημίν καταλείψασα, την Εικόνα σου καύχημα, εξ ής αρρήτως πλημμυρεί η αείζωος δρόσος άνθρακας, αμαρτίας σβεννύουσα, ήν περ κατασπαζόμενοι, εν πίστει λαμβάνομεν, ρώσιν ψυχών και σωμάτων, και βασιλείας ελπίζομεν, τυχείν της αφθάρτου δια σου της κεκτημένης πλούσιον έλεος.

Στίχος˙ Το πρόσωπόν σου λιτανεύσουσιν.

Ένδον ώ Παναγία Αγνή, έμψυχος οία Κιβωτός του Θεού ημών, απείρους χάριτας φέρεις, εν σεαυτή, ως Θεού, του απειροδώρου ούσα τέμενος˙ διο και τοις κάμνουσι, πρυτανεύεις την ίασιν, και τοις εν θλίψει, χορηγείς την παράκλησιν, και εκάστω τε, τα κατ’ άμφω συντείνοντα, φόβω δε τοις επαίρουσι, τας χείρας προς ύμνον σου και προσκυνούσί σε δίδως, χάριν σου θείαν Πανάσπιλε, δεινών συμπτωμάτων, λυτρουμένη τους τιμώντας θείαν Εικόνα σου.
Δόξα, Ήχος πλ. δ’.

Μετά το εκκλίναί σε αθέους Πανάχραντε, παρεγένου εν Πυρσού σπηλαίω, του αναφανήναι θαυματόβρυτος τη Ελλάδι, τότε και φωταυγής ανεφάνη, εκ σου στύλος Άχραντε, πιστοίς δεικνύων σε˙ οι ουράνιοι νόες εξίσταντο, ορώντες την χάριν του Πνεύματος, εν σοι σκηνούσαν˙ διο ώφθης χαριτόβρυτος, πάσι τοις πιστώς, και μετά πόθου προσιούσι, σκέπουσα πάντας ημάς.
Και νυν, της Εορτής, Ήχος δ’. Ότε εξεδήμησας Θεοτόκε.

Είτα˙ το Τρισάγιον˙ Ότι σου εστίν˙ Απολυτίκιον.

Ήχος α’. Της Συνόδου της πρώτης.

Της Ελλάδος απάσης συ προΐστασαι πρόμαχος, και τερατουργός εξαισίων τη εκ Προύσης Εικόνι σου, Πανάχραντε Παρθένε Μαριάμ και γαρ φωτίζεις εν τάχει τους τυφλούς, δεινούς τε απελαύνεις δαίμονας, και παραλύτους δε συσφίγγεις αγαθή˙ κρημνών τε σώζεις και πάσης βλάβης τους σοι προστρέχοντας˙ δόξα τω σω ασπόρω τοκετώ, δόξα τω σε θαυμαστώσαντι, δόξα τω ενεργούντι δια σου τοιαύτα τέρατα.(Δις).

Και της Εορτής, άπαξ˙ εν τη γεννήσει την παρθενίαν˙ και η ευλόγησις των άρτων.
ΕΙΣ ΤΟΝ ΟΡΘΡΟΝ.

Μετά την α’ στιχολογίαν, Κάθισμα˙ Ήχος δ’. Κατεπλάγη Ιωσήφ.

Κατεπλάγη η Ελλάς, και Αιτωλία επί σοι, Θεογεννήτορ Μαριάμ, ορώσα ξένα και φρικτά, και γαρ αιρέσεως κακόνοιαν μυσαχθείσα, Προύσης εκ της πόλεως ήγαγες, ταύταις βοηθόν την Εικόναν σου, ας διατήρει Δέσποινα, συν πάση τη ευσεβεί πολιτεία σου˙ εξ ορατών τε, και αοράτων, δυσμενών ικεσίαις σου.
Δόξα, το αυτό. Και νυν, της εορτής. Μετά την β’ στιχολογίαν˙
Ήχος δ’. Κατεπλάγη Ιωσήφ.

Καταπλήττονται Αγνή, πάντων αγγέλων οι χοροί, καθορώντες την πολλήν και υπεράγαθον σπουδήν˙ ην προς ημάς τους σους δούλους επιδεικνύεις˙ ρεύματα και γαρ περιχέονται˙ θείων ιαμάτων τοις πάσχουσιν, εκ της μορφής του τύπου σου ήν Κόρη, εν τω σπηλαίω υπέδειξας˙ και μαρτυρούσιν οι πειρασθέντες, αληθώς και σε μέλπουσιν.
Δόξα, το αυτό. Και νυν, της εορτής. Μετά τον πολυέλεον, κάθισμα˙
Ήχος πλ. δ’. Το προσταχθέν μυστικώς.

Αγαλλιάσθω η Ελλάς συν Αιτωλία, και χορευέτωσαν φαιδρά τη πανηγύρει, της Εικόνος σήμερον της Προυσιωτίσσης, Παρθένου, της προστασίας πάντων πιστών, πηγήν θαυμάτων ευρούσαι ταύτην πολλών, εν δεινοίς τε εκλύτρωσιν, και φωτοδότιν τυφλοίς, και λύσιν της στειρώσεως, και εχθρών αμυντήριον.

Δόξα, το αυτό. Και νυν, της εορτής. Οι αναβαθμοί, το α’ Αντίφωνον του δ’ ήχου.

Προκείμενον˙ Άκουσον θύγατερ. 

Στίχ. Το πρόσωπόν σου λιτανεύσουσιν. 

Πάσα πνοή. Ευαγγέλιον˙ κατά Λουκάν: Αναστάσα Μαριάμ επορεύθη,

Ο Ν’ Ψαλμός. Δόξα, Ταις της Θεοτόκου. 
Και νυν, Ταις της Παναχράντου. 

Είτα, Ελέησόν με ο Θεός˙ και ιδιόμελον, Ήχος β’.

Ιδού άχραντε Παρθένε, προσήλθον τα τέκνα σου, ως αγέλαι των αιγών ίν’ είπωμεν τα του άσματος, αι ανεφάνησαν από του Γαλαάδ, θερμή τη πίστει, το σον είδος καταπροσκυνήσαι˙ χαρίτωσον τοίνυν και αυτή αυτούς, καθώς και ημείς δυσωπούμέν σε οι σοι θιασώται˙ έκχεε επ’ αυτούς τα ελέη σου˙ και εκπλήρωσον αυτών τα αιτήματα, ο μεν γαρ ασθένειαν προβάλλεται˙ ο δε πενίαν θρηνεί˙ άλλος παρ’ άλλων, επαγωγήν τε και αδικίαν˙ σώζε ουν πάντας εκ πάντων τούτων, ως του Παντοδυνάμου Μήτηρ, και αυτή τα πάντα δυναμένη, όπως πάντοτε, δοξάζηται παρά πάντων, το όνομά σου το πανάγιον.

Οι Κανόνες της εορτής˙ ο α’ μετά των Ειρμών εις ς’ 

και ο δ’ άνευ των Ειρμών εις δ’, και ο παρών της Εικόνος εις δ’,

Ήχος δ’. Ανοίξω το στόμα μου.

Σοφίας Πανάχραντε, τέμενος θείας υπάρχουσα, το άμουσον στόμα μου σοφίας έμπλησον, όπως άσμασιν ισχύω ανυμνήσαι, νυνί των θαυμάτων σου Κόρη τα ένδοξα.

Το πάλαι μεν δύναμιν, πολλαί γυναίκες εποίησαν, συ δε Παναμώμητε πάσας υπέρκεισαι, ως γεννήσασα, Πατρός το σθένος όθεν, αυτώ συνυπάρχουσα ημών μνημόνευε. 

Προέφη επάδων σοι ο ψαλμωδός Παναμώμητε, το πρόσωπόν πλούσιοι σου λιτανεύσουσι˙ νυν δε Δέσποινα, πεπλήρωται τα τούτου, πάντων προσκυνούντων σου, τύπον τον άχραντον.

Ελλάς θαυματόβρυτον, Κόρης Εικόνα κατέχουσα, τας πέλας καλέσασα, πόλεις εόρτασον, την υπέρλαμπρον, πανήγυριν συμφώνως, και πίστει προσκύνησον την Αειπάρθενον.
Καταβασία. Τους δύο Ειρμούς της εορτής. 

Ωδή γ’. Τους σους υμνολόγους Θεοτόκε.

Τα σα ανυμνούμεν μεγαλεία, απλέτω εν πόθω και χαρά, και γαρ σω Κόρη ρήματι, υπαρκτικώ ελέγξασα, τον θεοκτόνον έδειξας, υιόν φωτός τω βαπτίσματι.
Μορφής σου πανσέπτου ώ Παρθένε, μη φέρουσα ύβρεως βολήν, αισχρού ισμαηλίτιδος, τούτον βαλούσα άνωθεν, λίθω σμικρώ εις πίπτωσιν, των σων θαυμάτων ετέφρωσας.
Είπερ ο πιστεύων αδιστάκτως, τα έργα ά έπραξε Χριστός, και μείζονα εργάζεται, πώς ουν το θείον τέμενος, εν ώ Θεός εσκήνωσε ,μη ενεργείν τα παράδόξα.

Μηδείς σκυθρωπάζων απιέτω, ναού της Παρθένου αδελφοί, χύδην γαρ η Πανάχραντος, ως νάματα ιάματα, Εικόνος αυτής άπαντας, ιάται θάττον προχέουσα. 

Καταβασίαι, της εορτής. Εις την γ’ ωδήν, Κάθισμα.

Ήχος πλ. δ’. Την σοφίαν και λόγον.

Της Ελλάδος το κύδος το ευκλεές, Αιτωλίας το σέλας το φωταυγές, απάντων την πρόμαχον, και ταχείαν βοήθειαν, την εκ δεινών χειμώνος, εξαίρουσαν άπαντας, και προς λιμένας όντως, χαράς προσορμίζουσαν, δεύτε ομοφρόνως, εν ωδαίς ετησίοις, υμνήσωμεν λέγοντες, προς αυτήν μετά πίστεως, διάσωσμα του κόσμου Αγνή, πρέσβευε τω σω Υιώ και Θεώ, των πταισμάτων άφεσιν δωρήσασθαι, τοις προσκυνούσιν εν πίστει, την σεπτήν Εικόνα σου.
Δόξα, το αυτό. Και νυν, της εορτής.
Ωδή δ’ Την ανεξιχνίαστον.

Την συμπαθεστάτην σου Μήτερ στοργήν, νυν προσεφαπλούσα του πήματος, του ψυχοφθόρου, αμαρτίας εξελού, στήσαι λαμπρά τα τρόπαια, δούσα κατ’ αυτής νυν τοις τέκνοις σου.

Δια Μωϋσέως το πάλαι Θεός, τον λαόν διψώντα επότισεν, εξ ακροτόμου, ούτω πέτραν στερεάν, δια παιδός απέδειξας, κρήνην ώ Παρθένε σεμνείω σου.
Όντως νυν εποίησεν ο δυνατός, σοι τα μεγαλεία Πανάχραντε˙ και γαρ Εικών σου, η σεπτή αποτελεί, ξένα φρικτά τεράστια, ψάμμον εκνικώντα παράλιον.

Πώς υμνολογήσω σε Κόρη ως δει, την Αγνήν Παρθένον ο γήϊνος, κρήνην θαυμάτων την φανείσαν εν ημίν, ήν ουρανών τα τάγματα, μέλψαι κατ’ αξίαν ου σθένουσι.

Ωδή ε’. Εξέστη τα σύμπαντα.
Εκπλήττει με Πάναγνε, τα δια της Εικόνος σου, θαύματα διώκει και γαρ αύτη, δαίμονας θάττον, τυφλοίς παρέχει το φως, στείρας τεκνογόνους εκτελεί, πάντας δεινών ρύεται, τους πιστώς σοι προστρέχοντας.

Καθάπερ ο Κύριος, δεσποτικώς εκέλευσεν, άραι τον παράλυτον την κλίνην, έργον δ’ ο λόγος ήν του Σωτήρος ευθύς, ωσαύτως και νυν τη ση μορφή, προσπεσών παράλυτος, εξιάθη Πανάχραντε.

Και μόνον αδόμενον, το άγιόν σου όνομα, θανάτου εξάγει πικροτάτου, ώσπερ βαράθρω εξ υψιρρόφου γυνή, πεσούσα λελύτρωται εκ σου άμα τω θηλάζοντι, ασινής, ώ του θαύματος.
Ενίων τα όργανα, της μηχανής του σώματος, φύσις εκπεπώρωκε και στείρας, ταύτας ποιούσα,  άλλ’ ώ θαυμάτων των σων, ως φύσεως Δέσποινα αυτών, λύεις τη ση χάριτι, απαιδίας το όνειδος.

Ωδή ς’. Την θείαν ταύτην.

Λαμπράν τελούντες πανήγυριν, φιλέορτοι λαμπρώς εορτάσωμεν, λαμπροί τω πνεύματι, θείας Εικόνος την σύναξιν, Πυρσού και ευχαρίστως δοξολογήσωμεν. 

Πτεροίς εις ύψος οικέτας σου, ιάσαι  οσημέραι τους κάμνοντας, ρύεις κολάσεως, Κόρη τους σοι καταφεύγοντας, και αξιοίς σης δόξης τους προσκυνούντάς σε.
Ελλάς ουκ άγεις Ολύμπια, ουκ όργια της πλάνης παμβέβηλα, και εναγέστατα, άλλ’ εκτελούσα μυστήρια, τα άχραντα Παρθένου, τέρπου τω πνεύματι.

Κροτούντες χείρας εν άσμασιν, απάντων χριστωνύμως συστήματα, εις την υπέρλαμπρον, της Θεοτόκου πανήγυριν, αυτής τα μεγαλεία υμνολογήσωμεν.
Κοντάκιον, Ήχος γ’. Η Παρθένος σήμερον.

Εορτήν χαρμόσυνον, επιτελούμεν συν πόθω της σεπτής Εικόνος σου Θεοκυήτορ Παρθένε˙ έχομεν και γαρ αυτήν προσφύγιον μέγα, εύρομεν δεινών απάντων ετοίμην, ρύστιν˙ ανυμνούμέν σου εν πίστει, τα μεγαλεία, Μήτερ του πάντων Θεού.

Ο Οίκος

Τω ναώ της Παρθένου συνδράμωμεν, τω σεμνείω Πυρσού νυν προσέλθωμεν˙ κακεί θέαμα οψώμεθα φρικτόν και παράδοξον, Εικόνα θείαν της Πανάγνου, χάριτας αποστίλβουσαν, φρικτήν τω είδει, φρικτήν τη θέα˙ ης περ την εύρεσιν Άγγελοι εν ωδαίς παναρμονίοις ανέδειξαν, στύλος τε πύρινος μέχρις ουρανού διήκων, και επί πολύ διαρκέσας εφάνη˙ ταύτην γνωρίζει η Ελλάς πάσα, ωκεανόν των χαρίτων, ποταμόν αέναον των θαυμάτων, θησαυρόν ανέκλειπτον των αγαθών, και πηγήν ιαμάτων ανεξάντλητον˙ διο και χαίρει βοώσα, ανυμνούμνε σου, εν πίστει τα μεγαλεία, Μήτερ του πάντων Θεού.

Το Συναξάριον, πρώτον του Μηναίου. Είτα˙ τη αυτή ημέρα η Σύναξις της Υπεραγίας Δεσποίνης ημών Θεοτόκου, εν τω Πυρσώ.
«Ελλάς αγάλλου, συνάμα Αιτωλία, Προυσιωτίσσης ιερά πανηγύρει.
Εικάδι δευτερίη Θεομήτορα Πυρσός αΐδει.

Ταις της Θεοτόκου πρεσβείαις, ο Θεός , ελέησον και σώσον ημάς˙ αμήν.
Ωδή ζ’. Ουκ ελάτρευσαν τη κτίσει.
Μη επαίρου νυν Ελλάς μοι ως οι πάλαι σου, του δέρους ένεκα, άλλ’ αγλαώς εν χαρά, μεγίστη εόρτασον πανηγυρίζουσα, θαυματόβρυτον απολαβούσα πρόμαχον, της θεόπαιδος Εικόνα.

Τη Εικόνι σου Παρθένε δραπετεύονται, δαιμόνων φάλαγγες εκ των πασχόντων δεινώς, και πάθη ανίατα ιώνται ένθεντοι, ευλογούμεν σε, Θεογεννήτορ άχραντε, και πιστώς σε προσκυνούμεν.

Η ομήγυρις Ελλάδος τη δυνάμει σου, τρυγά τα κρείττονα, αγαλλομένω, ποδί, διο τω τεμένει σου Κόρη ηθροίσθησαν, την προσκύνησιν, του αποδούναι άπαντας, ευχαρίστω τη καρδία.

Διαφύλαττε Μονήν σου αιωνίζουσαν, Πυρσού Πανάχραντε, εξ αοράτων εχθρών και των ορωμένων τε, σκέπουσα άπαντας, τους μονάζοντας, εν ομονοία άκρα τε κα αγάπη τη τελεία.
Ωδή η’. Παίδες ευαγείς εν τη καμίνω.

Όντως εκνικά Κόρη αβύσσους, πλημμύρα των θαυμασίων την υφήλιον, πάσαν καταρδεύουσα, θείαις εναρδείαις σου, διυδατίζεις δ’ άπαντας τους τω τεμένει σου πελάζοντας εξόχως συν πόθω, και την σην Εικόνα, εν πίστει προσκυνούντας.

Συν βρέφει μητέρα Θεομήτορ, πεσούσαν εξ υψιρρόφου συ διέσωσας, μόνον το σον όνομα, ως επεκαλέσατο, την ιερέως ώσπερ πριν Παρθένε σύνευνον, προφθάνουσα ταχύ τους εν θλίψει, σε προσκαλουμένους αγία Θεοτόκε.

Τίς ουκ εκπλαγείη Θεομήτορ; Ή τις αν επαριθμήσαι εξισχύσετε, της σεπτής Εικόνος σου, τα φρικτά τεράστια, τα την Ελλάδα άπασαν καταπλουτίζοντα, διο και γηθομένη κραυγάζει, σε υπερυψούμεν, Αγνή εις τους αιώνας.

Άγαρ τον απόγονον Παρθένε, ομοίωμα σον, θρασέως βλασφημήσαντα, και πλέον τολμήσαντα τούτον κατεμάστιξας, ανδρός φανέντος σχήματι και ρείθροις έσπευδες, αυτόν του ποταμού αποπνίξαι, ίασας δε αύθις, κηρύξαι το σον θαύμα.
Ωδή θ’. Άπας γηγενής.

Δεύτε οι πιστοί, εν ώ τεθησαύρισται, η θαυματόβρυτος, Εικών Θεομήτορος, ναώ τω θείω πόθω συνέλθωμεν, τω του Πυρσού και ταύτην νυν κατασπασώμεθα, ιαμάτων άφθονα χαρίσματα, τοις πιστώς προσιούσι παρέχουσιν.

Έδρα αληθώς, οφθείσα πανάσπιλος του απαυγάσματος, του σελασφόρου Πατρός, ταις τούτου αίγλαις στίλβε Πανάχραντε, σους υμνητάς εξαίρουσα ζόφον τον κάκιστον, της αγνοίας, ίνα σε κηρύττομεν, και ψυχών και σωμάτων σωτήριον.

Σώζε πειρασμών, παντοίων τε θλίψεων κόρη μητρόθεε, τους σεβομένους πιστώς, την σην Εικόνα, και της κολάσεως της ζοφεράς εξάρπασον την νεολαίαν σου, και Μονήν σου φύλαττε απήμονα, εις αιώνας την σε μεγαλύνουσαν.

Τήρει αβλαβείς, τους πόθω την μνήμην σου πανηγυρίζοντας, εμόν δε δέξαι Αγνή, τον ύμνον τούτον τον ευτελέστατον, ως ο Υιός σου άσμενος χήρας τα δύο λεπτά, και παράσχου λύσιν των πταισμάτων μου, και ευκλείας της σης με αξίωσον.

Εξαποστειλάριον˙ προς το, Ο γλυκασμός των Αγγέλων.
Χορείαι αι της Ελλάδος, και Αιτωλίας τα στίφη, συναθροισθέντες τεμένει, τω εν Πυρσώ της Παρθένου, νυν προσκυνήσωμεν πόθω, αυτής την θείαν Εικόνα (Δις).
Και το, Απόστολοι εκ περάτων, άπαξ.

Εις τους Αίνους ιστώμεν στίχους η’, και ψάλλομεν της εορτής δ’, και της Εικόνος δ’.

Ήχος β’, Ότε εκ του ξύλου σε νεκρόν.
Ότε ασεβείας η πηγή, έβλυσε δυσώδης εξ άδου, όζουσα πάντας δεινώς, τότε ευωδέστατον κρίνον Τριάδος σεπτής, Παναγία Θεόνυμφε του χεύματος ταύτης, ρύουσα Ελλάδα τε, αυτή αρρήτως την σην, δέδωκας Εικόνα ήν κρήνην, δείξασ’ ακεσώδυνον πάσι, χορηγείς κατ’ άμφω τα ιάματα.

Τέρπου ώ Ελλάς πνευματικώς, και αγαλλομένη εν κόλποις, μορφήν κατέχουσα, Κόρης επισκίρτησον, ασματικαίς εν ωδαίς, και τρυγώσα τα κρείττονα˙ ψυχή και καρδία δεύτε προσκυνήσωμεν, την θαυματόβρυτον, κράζοντες ημάς περιφρούρει, θλίψεως παντοίας και βλάβης, ταις σαις μητρικαίς νυν παρακλήσεσι.
Ώσπερ ευεργέτις προσηνής, και θερμή προστάτις των πίστει προσκαλουμένων σε, ούτω περ αντίπαλος, ώφθης Παρθένε αγνή, τουναντίον και άσπονδος, εχθρός και ταχεία, τοις κατατολμούσί σου πάσιν εκδίκησις˙ ρύσαι τοιγαρούν σους οικέτας, της των σων εχθρών δυναστείας, καταπιεζούσης χαλεπώτατα.

Κρήνη των θαυμάτων αληθώς, ώφθης καταρδεύουσα πάντας, τους προσιόντας σοι, ώ Εικών πανσέβαστε, νόσους διώκεις και γαρ, ανιάτους και δαίμονας, δεινούς απελαύνεις, φωτίζεις τυφλώττοντας, πάντα σοβείς τα δεινά˙ όθεν και παράλυτοι πάντες,και οι κρημνισθέντες συν στείραις, σε ομολογούσιν αυτών λύτρωσιν.
Δόξα, Ήχος πλ. δ’.

Τίς λαλήσει τας δυναστείας σου Αγνή; Ή τίς αν εξυμνήσοι της Εικόνος σου την χάριν; Πάσι γαρ τοις προσιούσιν αυτή, ψυχών τε και σωμάτων αφθόνως χορηγείς τα ιάματα, ως ανεξάντλητος πηγή˙ δι’ ο ουκ απεικότως νειλώοις νάμασιν, ή ρεύμασιν ωκεανείοις, Ιορδάνου τε χεύμασι, και άλλοις προσομοίοις παρεικάσειέ τις ταύτα˙ τα πάντα γαρ δυναμένη, ως του Παντοδυνάμου Μήτηρ, και δια της σης Εικόνος τα πάντα κατεργάζη˙ αλλά γαρ και την ποίμνην σου ταύτην, Μητροπάρθενε περιφρουρούσα, και των προσερχομένων εν αυτή πιστών εκάστω χαρίζου Παντάνασσα τα αιτήματα.
Και νυν, της Εορτής. Δίδοται δε κα άγιον έλαιον.

Δοξολογία μεγάλη, και Απόλυσις.

ΕΙΣ ΤΗΝ ΛΕΙΤΟΥΡΓΙΑΝ.

Τυπικά, και εκ του Κανόνος της εορτής η γ’ ωδή, και της Εικόνος η ς’.

Ο Απόστολος, Αδελφοί, είχεν η πρώτη σκηνή˙ ζήτει των Εισοδίων, Νοεμβρίου κα’.

Ομοίως και Ευαγγέλιον, Τω καιρώ εκείνω, εισήλθεν ο Ιησούς εις κώμην τινά. 

Κοινωνικόν, Ποτήριον σωτηρίου.

(Χρη ειδέναι, ότι κτητορικήν Παράδοσιν έχει η Ιερά αύτη Μονή της Θεοτόκου του μη ποιείν την Απόδοσιν της Εορτής εν τη κγ’ του μηνός, άλλ’ εν τη κη’ κατά την συνήθειαν των ευαγών Μοναστηρίων του Αγίου Όρους. Εν δε τη κβ’ ιδίαν και πάνδημον τελείν Εορτήν της Εικόνος˙ συμψαλλομένων των δύο Ακολουθιών, της τε Εορτής και της Εικόνος˙ και από μεν της ιε’ μέχρι της κβ’, εν τοις μεθεόρτοις ψάλλεται μόνη η της Εορτής Ακολουθία μετά του κατά την ημέραν αγίου. Από δε της κβ’ μέχρι της κη’ ψάλλεται η της Εορτής ,της Εικόνος και των αγίων˙ εάν δε Κυριακή και εις άγιος, η αναστάσιμος, της Εικόνος και του Αγίου˙ ει δε δύο, ο εις άγιος ψάλλεται εν τοις αποδείπνοις. Εν δε τη κη’ ψάλλεται αύθις η Ακολουθία απαραλλάκτως ως εν τη κβ’ πλην των Αναγνωσμάτων, της Λιτής και του Πολυελέου, και αποδίδονται).
 Η/Υ επιμέλεια Σοφίας Μερκούρη. 

